
Dell’AneideCanto i.





33.





Cossì Nettunno co na sputazzella

Quaglia lo mare, e co le carrettone

Summo summo pe l’onna ncrespatella

Se và ppiglianno gusto, e sfatione.

Havite visto quanno se rebella

No popolazzo, e và p’ogne cantone

Prete, shiamme, e lanzuottole tiranno,

Comme le va la scazzecanno?






34.





Mà si quacch’ommo pò varva onorata

Pe merete, e pietà co no detillo

Le fà zinno, e le dice a voce auzata,

Eilà state a sentire no tantillo.

Co arecchie tese, e vocca ammafarata

Tutte vide a le chiacchiare de chillo

Che chill’urze co belle parolelle

Fà manze manze comme pecorelle.






35.





Cossì l’onne vasciarono la cresta,

Quanno Nettunno le mostraje la faccia;

E co la carro a chella parte, e chesta

Sciulia de furia, e porta la bonaccia.

D’Anea la gente pe la gran tempesta

Movere non potea manco le braccia,

Stracqua, e sfecatiata de manera,

Che parea no spetale ogne galera.






36.





Pe sbarcare a la terra, che pareva

La chiù vecina, tutte aderezzaro

L’huocchie, e le bele, e dove compareva

Lo Regno de Libia s’abbiaro.

A no cierto recuoncolo, che steva

A na costa de la Libia se trovaro:

N’isola co li shianche nce fà puorto:

Dorme dintro lo mare, e pare muorto.



Qui-

